
Kalaallit Nunaannut isertitaqarfiusinnaasunik nutaanik ataatsimut misissueqqullugit, 

nunap aningaasaqarneranik nukittorsaanissaq aammalu Danmarkimiit 

ataatsimoortumik tapiissutitigut (bloktilskud) pinngitsuuisinnaassutsip 

annikillisarnissaa siunertaralugu Naalakkersuisut peqquneqarnissaannik Inatsisartut 

aalajangiiffigisassaattut siunnersuut. Misissuinerup inernera UPA27 nallertinnagu 

Inatsisartunut agguaanneqassaaq. 

Erik Jensen, Siumut, saqqummiunneqartoq 

 

pillugu 

 

Aningaasaqarnermut Akileraartarnermullu Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

 

Aningaasaqarnermut Akileraartarnermullu Ataatsimiititaliap suliarinninnermini ilaasortarai: 

Inatsisartunut ilaasortaq Aqqalu C. Jerimiassen, Atassut, siulittaasoq 

Inatsisartunut ilaasortaq Pele Broberg, Naleraq, siulittaasup tullia 

Inatsisartunut ilaasortaq Margrethe Thårup Andersen, Demokraatit 

Inatsisartunut ilaasortaq Hans-Erik Enoksen, Demokraatit 

Inatsisartunut ilaasortaq Ane Hansen, Inuit Ataqatigiit 

 

 

UPA 2026-mi ulloq 11. juni 2026 siullermeerinninnerup kingorna ataatsimiititaliap siunnersuut 

misissorpaa. 

 

 

1. Siunnersuutip imarisaa siunertaalu 

Kalaallit Nunaannut isertitaqarfiusinnaasunik nutaanik ataatsimut misissuinissamik Naalak-

kersuisut peqquneqarnissaat siunnersuuteqarnermigut siunnersuuteqartup kissaatigaa. Kalaallit 

Nunaata aningaasaqarnera nukittorsarneqartariaqartoq aammalu ataatsimoortumik tapiissutinik 

pinngitsuuisinnaannginnerup annikillisarneqartariaqarnera siunnersuuteqartup ilassutigaa. 

Misissueqqissaarnerup inernera 2027-mi upernaakkut ataatsimiinnissaq naallertinnagu 

naammassineqareerluni Inatsisartunut saqqummiunneqassaaq. 

2. Siunnersuutip Inatsisartunit siullermeerneqarnera 

Siunnersuutip siullermeerneqarnerani allannguutissatut siunnersuut imaattoq Naalakkersuisu-

nit saqqummiunneqarpoq: 

 

”Misissueqqissaarnerit taakkua pingasut taasat inaarsarneqarnerinut atatillugu iserti-

tassatigut periarfissat, aarlerinartut, inuiaqatigiillu aningaasaqarnerinut kingunissai 

pinerullugit qitiusumik naliliinertalimmik, Naalakkersuisut eqqikkaasumik takussutis-

siornissaannik, Inatsisartut aalajangiiffigisassaattut siunnersuut. UPA27 nallertinnagu 

eqikkaaneq Inatsisartunut saqqummiunneqassaaq.” 

 

Naalakkersuisut allannguutissatut siunnersuutaat siunnersuuteqartoq ilanngullugu Inatsisartuni 

amerlanerussuteqartunit taperserneqarpoq, tamatumalu kingorna siunnersuut Aningaasaqar-

nermut Akileraartarnermullu Ataasimiititaliamit suliarineqartussanngorlugu innersuunneqar-

luni. 

 

3. Siunnersuutip aningaasaqarnikkut allaffissornikkullu kingunerisassai 

Kingunerisassat siunnersuummi allaaserineqartut innersuussutigineqarput. 

 

4. Ataatsimiititaliap siunnersuummik suliarinninnera  

Siunnersuummik siullermeerinninneq naalakkersuinikkut siammasissumik oqalliffiusoq ataat-

simiititaliamit maluginiarneqarpoq. Kalaallit Nunaannut isertitsissutaasinnaasut nutaat kisimik 

oqallisigineqanngillat, aammali eqqartorneqarlutik inuussutissarsiornikkut assigiinngiiaarneru-

sumik aaqqissuussaanissaq, kalaallit tunisassiaannik najukkani tunisassiornerup nalittorsaa-

nerullu annertusarneqarnissaa, taakkununngalu ilaallutik aalisakkat qaleruallillu. Tamatuma 

saniatigut aningaasatigut nalilinnik suliffissanillu pilersitsinerup, nunanut allanut niuernerup 

attaveqaasersuutillu nunatsinnut siammartinneqarnissaat ilaatigut tikkuarneqarpoq. 

 

Inuttut piginnaasat aammalu nunatsinni aningaasatigut nalilinnik pilersitsinissamut periar-

fissanik annertusaanissaq oqaluuserinninnermi siunnersuuteqartumit immikkut pingaartin-

neqarput. 

 

Naalakkersuisooqatigiit isumaqatigiissutaat 2025-imeersoq, ilaatigut aningaasatigut nalilinnik 

pilersitsinissap annertusarneqarnissaata aallunneqarnissaanik imaqartoq, Naalakkersuisut akis-

suteqaamminni innersuussutigaat. Tassani allassimavoq nunanik tamalaanik niueqateqarnerup 

nukittorsarneqarnissaanut periarfissanik misissueqqissaarneq aallarnisarneqarsimasoq aamma-

lu najukkani inuussutissarsiortut siuariartornissamut ineriartornissamullu periarfissaat qitiu-

tillugit inuussutissarsiornermut periusissiaq sulissutigineqartoq. Kiisalu aningaasalersuinissa-

mut periusissiaq, nalinginnaasumik suliaqarfiit iluini aningaasatigut naleqalersitsinissamut 

periarfissat allaaserineqarnerannik imaqartoq, suliarineqartoq Naalakkersuisunit paasissutis-

siissutigineqarpoq. 

 

Naalakkersuisut allannguutissatut siunnersuutaannut ataatsimiititaliap oqaaseqaatai 

Ataatsimiititaliap paasinninnera malillugu Kalaallit Nunaanni aningaasaqarnikkut tunnga-

vigineqartunik nukittorsaanissamik siunnersuuteqartup anguniagaqarnera Naalakkersuisunit 

isumaqatigineqarpoq, suliassalli allatut ingerlanneqarnissaa kissaatigineqarluni. 

 

Naalakkersuisut allannguutissatut siunnersuutaat ataatsimiititaliamit ima paasineqarpoq; misis-

sueqqissaarnermik ataatsimoortumik nutaamik immikkoortumillu aallartitsinissaq Naalakker-

suisunit pisariaqanngitsutut isigineqartoq. Taarsiullugu suliassami aallaavigineqarsinnaapput 

misissueqqissarnerit maanna suliaralugit aallartinneqareersut, taakkunanilu inernerineqartut 

eqikkarneqarsinnaasut. 

 

Nunat tamalaat akornanni niuernikkut suleqatigiinneq, inuussutissarsiornermik siuarsaaneq 

aammalu aningaasalersuinerit pillugit misissueqqissaarnerit pingasut ingerlasut akissuteqaam-

mi Naalakkersuisunit innersuussitigineqarput. Misissuiffigeqqissaagassat taakku ataatsimoor-

lutik Kalaallit Nunaanni isertitassaasinnaasunik nutaanik siunnersuutaaqqaartumi ujartorne-

qartunik suussusersisinnaanissaat naliliissutaasinnaanissaallu ataatsimiititaliamit pingaartinne-

qarpoq. 

 

Kalaallit Nunaata isertitaqarnissamut nalilinnillu pilersitsinissamut siunissami periarfissai 

naalakkersuisooqatigiinnermut isumaqatigiissummi siammasissumik isigineqartut ataatsimiiti-

taliaq isumaqarpoq. Taamaattumillu ilaatigut aatsitassarsiornerup, takornariaqarnerup, mingut-

sitsinngitsumik nukissiornerup aammalu nalittorsaanermik annertusaanerup iluini periarfissat 

misissueqqissaarnermi eqikkaaffiusumi aamma ilaatinneqarnissaat naleqquppoq. Tamatuma 

peqatigisaanik inatsisitigut, allaffissornikkut imaluunniit sinaakkutissatut atugassarititaasutigut 

allatigut isertitassanik nutaanik ineriartortitsitsinissamut periarfissat killilersorneqarnersut 

paasinarsisinneqartariaqarpoq. 

 

Tassunga atatillugu siunnersuuteqartup tunngavilersuummini ima allannera ataatsimiititaliamit 

maluginiarneqarpoq: 

”Misissuinermi aamma erseqqissarneqartariaqarput periarfissat aningaasaqarnikkut, aarlerinar-

tut kiisalu ineriartortitsinermi periarfissat assigiinngitsut inuiaqatigiinnut sunniutaasinnaasut.” 

 

Siunnersuutikkuttaaq pingaarnertut anguniarneqarpoq Kalaallit Nunaata aningaasaqarneranik 

nukittorsaanissaq aammalu ataatsimoortumik tapiissutinik pinngitsuuisinnaannginnerup anni-

killisarnissaa. Tassunga atatillugu aningaasaqarneq nukittunerusoq patajaatsumik siuariartor-

fiusoq siunissami atugarissaarnissamut pitsaanerusumik tunngavissiinissaanik ungasinneru-

sorlu isigalugu ataatsimoortumik tapiissutit pisariaqartinneqarnerannik annikillisitsinissaanik 

Naalakkersuisut oqarnerat ataatsimiititaliamit maluginiarneqarpoq. Taamaattumillu ungasinne-

rusoq isigalugu anguniagaq taanna taasissutissami allassimasariaqartoq ataatsimiititaliaq 

isumaqarpoq. 

 

Tamanna tunngavigalugu naaperiaanissamut siunnersuuteqartup siullermeerinninnermi 

naggasiilluni oqaaseqarnermini ujartugaanut tunngavissaqartoq ataatsimiititaliaq isumaqarpoq. 

 

Misissueqqissaarnerit ingerlareersut aallaaviunissaannik Naalakkersuisut siunniussaata malin-

neqarnissaa naaperiaanerup kingunerissavaa. Taamaalillunilu ataatsimoortumik misissueqqis-

saarnerup nutaap immikkut aallartinneqarnissaa pisariaqanngilaq. Taamaaliornikkut marlo-

qiusamik sulinissaq pinngitsoortinneqarsinnaassaaq. Tamatumalu peqatigisaanik isertitsissu-

taasinnaasutut periarfissat nutaat suussusersinissaannik naliliiffigineqarnissaannillu aammalu 

taakku Kalaallit Nunaata aningaasaqarneranik nukittorsaanissamut ataatsimoortumillu 

tapiissutit ungasissoq isigalugu pingaaruteqassusiannut sanilliunneqarnissaannik siunnersuum-

mi pingaarnertut siunertaq aalajangiusimaneqassaaq. 

 

Siuliani allassimasut tunngavigalugit Aningaasaqarnermut Akileraartarnermullu Ataatsimiiti-

taliap allannguutissatut siunnersuut imaattoq saqqummiuppaa: 

 

Misissueqqissaarnerit ingerlanneqartut inaarsarneqarnerannut atatillugu Kalaallit 

Nunaanni isertitsissutaasinnaasunut nutaanut periarfissanik eqikkaalluni misissueq-

qissaarnermik UPA2027 nallertinnagu Inatsisartunut saqqummiussinissamik Naalak-

kersuisut peqquneqarnissaannik Inatsisartut aalajangiiffigisassaattut siunnersuut. 

Misissueqqissaarnerup imarissavai isertitsissutaasinnaasunik, annaasaqaataasinnaa-

sunik aammalu inuiaqatigiit aningaasaqarnerannut kinguneqaataasinnaasunik pin-

gaarnertut naliliinerit kiisalu Kalaallit Nunaata aningaasaqarnerata nukittorsarnis-

saanut siunissamilu ungasinnerusumi ataatsimoortumik tapiissutit pingaaruteqassu-

siannik annikillisitsinissamut periarfissat paasinarsisinneqarnerat. 

 

5. Ataatsimiititaliap inassuteqaatai 

Siunnersuut itigartinneqassasoq ataatsimiititaliap isumaqatigiittup inassutigaa. 

Naalakkersuisut allannguutissatut siunnersuutaat itigartinneqassasoq ataatsimiititaliap 

isumaqatigiittup inassutigaa.  

Aningaasaqarnermut Akileraartarnermullu Ataatsimiititaliap allannguutissatut siunnersuutaa 

akuerineqassasoq ataatsimiititaliap isumaqatigiittup inassutigaa.  

 

  



 

25. september 2026 UPA2026/114 

UKA2026/114 

  

 

____________ 

UPA2026/114 

UKA2026/114 

J.nr.: 01.31.03-00106 

J.nr.: 01.25.01/26EM-LABU-00114   5 

 

Taama oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

